
Ջրային պաշարների մասին 

Երևանում ջրի պահանջարկը տարեցտարի աճում է՝ շինարարության ծավալների 
մեծացման, բնակչության աճի և կլիմայի փոփոխության պատճառով։ 

Երևանի նոր Գլխավոր հատակագծի համաձայն՝ մայրաքաղաքում խմելու և 
արտադրական նպատակների համար ջրի պահանջարկը մոտ ապագայում ներկայիս 
254 563 հազար խմ/օր ցուցանիշից կաճի մինչև 330 932 հազար խմ/օր։ 
Արտադրական կարիքների համար տեխնիկական որակի ջրի պահանջարկը ներկայիս 
50 889 հազար խմ/օր-ից կավելանա մինչև 66 156 հազար խմ/օր։ 

Երևանի խմելու ջրամատակարարման աղբյուրների մի մասի պաշարները կա՛մ 
հաստատված չեն, կա՛մ վերագնահատման կարիք ունեն։  

13 ջրաղբյուրներից 5-ի՝ Արզականի, Գյումուշի, Արզնիի, Ծարավ աղբյուրի, Գետամեջի 
շահագործման պաշարները հաստատված չեն։ 3 ջրաղբյուրի՝ Գառնիի, Ապարանի, 
Կաթնաղբյուրի դեպքում նշվում է վերանայման կամ վերագնահատման 
անհրաժեշտության մասին։ Առինջի դեպքում նշվում է, որ աղբյուրը կարելի է 
պահեստավորել՝ խիստ անհրաժեշտ պայմանների համար։ Շոր-Շորի դեպքում նշվում 
է, որ անհրաժեշտ է վերանայել նրա օգտագործման նպատակահարմարությունը 
Երևանի խմելու ջրամատակարարման համար:  

Փաստացի միայն 2 ջրաղբյուրի՝ Ձորաղբյուրի և Երևանյան ՀԷԿ-ի աղբյուրների 
պաշարներն են հաստատված։ 

Այսպիսով, Երևանի խմելու ջրամատակարարման աղբյուրների մի մասի պաշարները 
կա՛մ հաստատված չեն, կա՛մ վերագնահատման կարիք ունեն։  

Այս տվյալները հաշվի չառնելով՝ Երևանի քաղաքապետարանը շարունակում է 
մեծացնել շինարարության տեմպերը։ Երևանի քաղաքապետարանի պաշտոնական 
կայքի համաձայն՝ 2014–2023 թվականների ընթացքում Երևանում տրվել է 23 995 
թույլտվություն նոր շենքերի կառուցման համար և ևս 14 564 թույլտվություն՝ նոր 
շենքերի նախագծման համար։ Սպառողների թվի կտրուկ աճը և ջրի նկատմամբ 
լրացուցիչ պահանջարկը հանգեցրել են նրան, որ ջրի դեֆիցիտը շարունակում է աճել։ 

«Վեոլիա ջուր» ՓԲԸ-ն, որը զբաղվում է Երևանի ջրամատակարարմամբ և 

ջրահեռացմամբ, նշում է․ 

2013–2023 թվականների ընթացքում Երևանի ջրամատակարարող ջրաղբյուրների 
ջրատվությունը նվազել է 24 %-ով։ 

Ընկերության հաշվարկներով՝ 2017-2024թթ․ ընթացքում միայն տնտեսվարող 

սուբյեկտներին տրվել է ավելի քան 2000լ/վ ջրաքանակի տեխնիկական պայման, որը 
կազմում է դեպի Երևան մատակարարվող ջրի շուրջ 20%-ը։    
 



Երևանի քաղաքապետարանը հրաժարվում է պատասխանատվություն կրել քաղաքի 
ջրամատակարարման դեֆիցիտի համար «Այս հարցը պետք է տալ մեր 
կառավարության գործընկերներին և «Վեոլիա ջուր» ընկերությանը, ովքեր այս 
թեմայով ունեն կոնկրետ բանակցություն», — հայտարարել է Երևանի քաղաքապետ 
Տիգրան Ավինյանը։ 

ՀՀ Շրջակա միջավայրի նախարարությունը և «Վեոլիա Ջուր» ՓԲԸ-ն իրենց վրա չեն 
վերցնում Երևանի համար ջրային պաշարների գնահատման 
պատասխանատվությունը։ 

ՀՀ Շրջակա միջավայրի նախարարության 05․09․2025թ․ № 5/07.3/9983 նամակում որևէ 

տեղեկություն չկա ջրաղբյուրների պաշարների վիճակի գնահատման, նոր 
ջրաղբյուրների շահագործման համար ուսումնասիրությունների մասին։  

Նախարարության նամակում նշված է․ «Շրջակա միջավայրի նախարարության կողմից 

«Վեոլիա ջուր» ՓԲԸ-ին 2018 թվականի փետրվարի 23-ից մինչև 2023 թվականի 
փետրվարի 23-ը գործողության ժամկետով տրվել են ջրօգտագործման 
թույլտվություններ, որոնք 2022 թվականին «Վեոլիա ջուր» ՓԲԸ-ի կողմից 
ներկայացված դիմումի համաձայն երկարաձգվել են նույն պայմաններով մինչև 2028 
թվականի օգոստոսի 21-ը»։ 

Իր հերթին «Վեոլիա Ջուր» ՓԲԸ-ի՝ Էկոլուրին ուղղված 17․09․2025թ․ թիվ ՄԾ/33933 

նամակով հայտնել է, որ պայմանագրով «Վեոլիա Ջուր» ՓԲԸ-ն 
պատասխանատվություն է կրում միայն վարձակալված գույքի շահագործման, 
պահպանման և նորոգման աշխատանքների համար: Սպասարկման ողջ տարածքի 
բնականոն ջրամատակարարման և ջրահեռացման ապահովման համար։  

Ջրի դեֆիցիտը զգացվում է արդեն հիմա։ Երևանի որոշ վարչական շրջաններում 
շուրջօրյա ջրամատակարարումը փոխարինվել է գրաֆիկով ջրամատակարարմամբ։ 
Որոշ շրջաններում ջրամատակարարումն իրականացվում է արտեզյան աղբյուրներից, 
որոնց ջուրը տարբերվում է որակով։ Նման շրջանների որոշ բնակիչները, օրինակ, 
Էրեբունիում, այդ ջուրն օգտագործում են տեխնիկական կարիքների համար, իսկ 
խմելու նպատակով ջուր են բերում տարաներով՝ այլ ջրամատակարարման 
աղբյուրներից։ 

Խիտ բնակեցված շրջանների բնակիչներն արդեն սովորել են ջրի անջատումներին։ Չի 
բացառվում, որ այսպես կոչված պլանային և վթարային անջատումների հաշվին է որոշ 
շրջաններում ջրամատակարարումը դադարեցվում՝ մյուս շրջաններում ջուր 
ապահովելու նպատակով։ 

Իշխանություններն ավելի շատ են ուշադրություն դարձնում Արարատյան արտեզյան 
ավազանի ստորերկրյա ջրերին՝ որպես Երևանի համար հեռանկարային աղբյուրի։ 



Սակայն ԱՄՆ-ի Միջազգային զարգացման գործակալության աջակցությամբ 2016–
2021 թթ. իրականացված 
«Գիտական առաջադեմ տեխնոլոգիաների օգտագործում և համագործակցություն 
հանուն ռեսուրսների համալիր պահպանության» ծրագրի տվյալների համաձայն՝ 
Արարատյան արտեզյան ավազանի ջրային պաշարները նվազել են մոտ 170 միլիոն 
խորանարդ մետրով։ 

Արարատյան դաշտում ստորերկրյա ջրային ռեսուրսների գերշահագործման 
հետևանքով արարատյան ջրաճնշումային շերտն իջել է 2 անգամ, ստորերկրյա ջրերի 
մակարդակն իջել է 17 մետրով, չորացել է Ակնալիճը, իսկ Մեծամոր գետի հոսքը նվազել 
է 10–12 անգամ։ 

Ջրամատակարարման վատթարացումը պայմանավորված է նաև 
ջրամատակարարման համակարգի անմխիթար վիճակով։ «Վեոլիա Ջուր» ՓԲԸ-ն 
հայտարարում է, որ իր պարտավորությունները սպասարկվող ամբողջ տարածքում 
ջրամատակարարման և ջրահեռացման ապահովման հարցում սահմանափակվում են 
40.86 միլիարդ դրամի (առանց ԱԱՀ) «Պարտադիր կապիտալ աշխատանքների 
ծրագրի» իրականացմամբ, որը խիստ անբավարար է համակարգի առջև ծառացած 
խնդիրները լուծելու, այն վերակառուցելու և արդիականացնելու համար:  

Ինչ վերաբերում է անշարժ գույքի օբյեկտների կապիտալ վերանորոգման, ցանցերի 
ընդլայնման և սպասարկման գոտում իրականացվող կապիտալ աշխատանքների 
ֆինանսավորմանը, ապա պայմանագրով սպասարկման տարածքում գույքի խոշոր 
նորոգումների, ցանցի ընդլայնման և նորացման կապիտալ աշխատանքների 
ֆինանսավորումը Վարձատուի՝ ՀՀ կառավարության (ի դեմս Ջրային կոմիտեի) և 
համապատասխան տեղական ինքնակառավարման մարմինների 
պարտավորությունն է։ 
 

«ԷկոԼուր»-ի հարցմանն ի պատասխան Երևանի քաղաքապետարանի կողմից 
ներկայացված տվյալները վկայում են ջրամատակարարման, ջրահեռացման և 
անձրևաջրերի հեռացման համակարգերի վերակառուցման ուղղությամբ 
իրականացվող տեխնիկական և այլ աշխատանքների խիստ անբավարար լինելու 
մասին։ 

Քաղաքապետարանի գրության մեջ նշվում է, որ 2021–2025 թթ. ընթացքում 
ջրամատակարարման համակարգեր են կառուցվել կամ վերակառուցվել 2 հասցեում, 
կոյուղու համակարգեր՝ 109 հասցեում (շինարարական աշխատանքներ 
իրականացվում են ևս 22 հասցեում), իսկ անձրևաջրերի հեռացման համակարգեր՝ 6 
հասցեում (շինարարական աշխատանքներ ընթանում են 1 հասցեում)։ 

Ջրահեռացման մասին 



Երևանում շաբաթական գրանցվում է շուրջ 400 վթար կոյուղու, անձրևաջրերի և 
ջրահեռացման համակարգերում։ Երևանի նոր Գլխավոր հատակագծի համաձայն՝ 
կոյուղու համակարգը ընդգրկում է քաղաքի տարածքի ավելի քան 97 %-ը։ Ցանցը 
հիմնականում կառուցված է ցածրորակ խողովակներից և ունի բազմաթիվ 
շինարարական թերություններ։ 

Ընդհանուր մոտ 1200 կմ երկարությամբ կոյուղու ցանցի ավելի քան 30 %-ը 30 տարուց 
ավելի հին է և արդեն սպառել է իր շահագործման ռեսուրսը։ Կոյուղու ցանցերից 
արտանետվող կեղտաջրերի ծավալները չեն վերահսկվում, և արտահոսող 
կեղտաջրերը աղտոտում են քաղաքը՝ ստեղծելով վարակների տարածման համար 
բարենպաստ պայմաններ։ Հաշվառման համակարգի բացակայության պատճառով 
արտանետումների իրական ծավալները չեն որոշվում։ 

Կոյուղու ցանցի անկատարության հետևանքով կեղտաջրերը առանց որևէ մաքրման, 
քաղաքի տարածքում մոտավորապես 50–60 կետերում, թափվում են Ջրվեժ, Ողջաբերդ, 
Գետառ, Հրազդան գետերը և բազմաթիվ ձորեր։ 

Շատ հատվածներում կոյուղու ցանցերը միացված են անձրևաջրերի հեռացման 
համակարգին, որի պատճառով անձրևների և ձյան հալոցքի ժամանակ անձրևաջրերը 
մտնում են կոյուղու ցանց և հասնում մաքրման կայաններ, իսկ չոր եղանակին 
կեղտաջրերը անձրևաջրերի համակարգով առանց մաքրման արտանետվում են 
ջրային օբյեկտներ (գետեր)։ 

Փաստաթղթի համաձայն՝ ապագայում կեղտաջրերի ընդհանուր ծավալը կհասնի 512,2 
հազար խմ/օր, ներկայիս 394,0 հազար խմ/օր ցուցանիշի համեմատ։ 

Կոյուղու ցանցերի վերականգնման կամ կառուցման վրա ծախսվող միջոցները խիստ 
անբավարար են։ Վերջին 3 տարիների ընթացքում պետական միջոցների և 
համայնքային բյուջեի հաշվին տարեկան կառուցվել կամ վերակառուցվել է ընդամենը 
13–15 կմ կոյուղու ցանց (Երևանի քաղաքապետ Տիգրան Ավինյանի 
հաշվետվությունից)։ 

Ամբողջապես կոյուղատար համակարգը թարմացնելու համար, ըստ քաղաքապետի, 
93 կմ երկարությամբ կոյուղատար համակարգ պետք է վերանորոգվի։ Բացի այդ, 
քաղաքն ունի նաև մոտ մի 70 կմ նոր կոյուղի կառուցելու խնդիր։ 

Երևանի քաղաքապետարանի ծրագրերում նախատեսվում է խոշոր կոյուղու 
կոլեկտորի կառուցում Հրազդանի կիրճում։ 

«Վեոլիա ջուր» ՓԲԸ-ի պաշտոնական կայքում «Աէրացիա» կայանի մասին նշված է․ 

««․․․տեսանելի ապագայում կվերակառուցվի Երևան «Աէրացիա» կայանը, որն  ի 

վիճակի է խորքային մեխանիկական վերամշակման ենթարկել մայրաքաղաքի ու 

https://www.ecolur.org/hy/news/cities/16150/
https://www.veolia.am/hy/carayowtyown/koyowgajowr


հարակից բնակավայրերի կոյուղաջրերը»։ Աէրացիոն կայանը ներկայումս 
իրականացնում է միայն մասնակի մեխանիկական մաքրում։ 

Պաշտոնական տվյալներով՝ «Աէրացիա» կեղտաջրերի մաքրման կայանի միջոցով 
տարեկան Հրազդան գետ է լցվում 55 մլն խմ կեղտաջուր, որն ըստ ՇՄՆ 
«Հիդրոօդերևութաբանության և մոնիտորինգի կենտրոն» ՊՈԱԿ-ի՝ ունի 4-րդ և 5-րդ 
դասի աղտոտվածություն։ 

Առաջարկություններ 

• Իրականացնել Երևանի ջրամատակարարման աղբյուրների ջրային պոտենցիալի, 
ջրային պաշարների, ջրի որակի և սանիտարական նորմերին 
համապատասխանության գնահատում՝ հաշվի առնելով ջրի սպառման աճը տնային 
տնտեսությունների, արտադրական (տեխնիկական) ջրի և ոռոգման 
կատեգորիաներում։ 

• Ստեղծել միջգերատեսչական աշխատանքային խումբ՝ Երևանի 
ջրամատակարարման համար նոր ջրային աղբյուրների որոնման և գնահատման 
նպատակով՝ հաշվի առնելով կլիմայի փոփոխության ռիսկերը և դրանց ազդեցությունը 
ջրային ռեսուրսների վրա, ինչպես նաև գտնել այլընտրանքային լուծումներ։ 
Համաժամեցնել մասշտաբային շինարարությամբ պայմանավորված պահանջարկի 
աճի տվյալները ջրի դեֆիցիտի և ջրառի նվազման գնահատումների հետ։ Պարտադրել, 
որ ստացված գնահատականները ներառվեն կառուցապատողների համար տրվող 
ջրօգտագործման թույլտվություններում։ Ստեղծել ջրամատակարարման 
պահուստային աղբյուրներ։ 

• Գնահատել ջրի կորուստները ջրամատակարարման ցանցերում։ Մշակել գործնական 
ծրագիր՝ մաշված ջրատար խողովակների փուլային փոխարինման համար։ 
Իրականացնել խմելու ջրի որակի կանոնավոր անկախ մոնիթորինգ։ 

• Խթանել ջրի կրկնակի օգտագործումը (օրինակ՝ կանաչ տարածքների ոռոգման 
համար)։ 

• Վերանայել սակագնային քաղաքականությունը՝ ջրի խնայողությունը խրախուսելու 
նպատակով։ 

• Հանրությանը հրապարակայնորեն տեղեկացնել ջրի վերլուծությունների 
արդյունքների մասին։ 


